
Vetlefjordsøyra naturreservat - løyve til beiting

Fylkesmannen gjev løyve til beiting med inntil 40 individ av sau og éin hest i området 
vest for Vetlefjordselvi for åra 2014 – 2016 på vilkår som går fram av dette brevet. Det 
er høve til å klage på vedtaket.
-------------------------------------------------------------------------------------------------------------------------

Vi viser til synfaring 31.3.2014 i samband med arbeidet med forvaltningsplan for 
Vetlefjordsøyra naturreservat og til brev av 08.10.1993 med løyve til beiting. Vi viser også til 
tlf. samtale den 02.07.2014.

Verneforskrift
I Vetlefjordsøyra naturreservat er «all vegetasjon i vatn og på land (er) freda mot alle former 
for skade og øydelegging» (verneforskrifta pkt. IV, 1). Forvaltningsstyresmakta kan i følgje 
pkt. VI.2 gi løyve til «tradisjonell slått og beite». 

Bakgrunn 
I dag er det Berit Flagheim som leiger beiteretten din i Vetlefjordsøyra naturreservat og på 
tilgrensande areal nord for naturreservatet. Til vanleg har ho mellom 20 og 40 sau inkl. lam 
som beitar i området, men talet varierer gjennom sommarsesongen. Ein hest har også til 
tider beita i området. Beiting av strandenger vert normalt rekna som positivt for 
artsmangfaldet, og korkje de eller Fylkesmannen har difor vore tilstrekkeleg merksame på at 
noverande beitebruk treng særskilt løyve. Som alle vedtak som vedkjem naturmangfaldet, 
må eit løyve til beiting også vurderast etter prinsippa i naturmangfaldlova §§ 8-12 (jf.§ 7)

Vurdering etter naturmangfaldlova §§ 8-12
Kunnskapsgrunnlaget (jf. nml § 8): I tillegg til verdien for fuglelivet er deltaet som naturtype 
(både geomorfologisk og med rikt utvikla strandeng) ein sentral verneverdi i Vetlefjordsøyra. 
Dette er omtalt i verneplanen for våtmark (Fylkesmannen, 1985) og i omtale på 
elvedeltabasen (  http://elvedelta.miljodirektoratet.no/delta-85.htm ). I dispensasjonsvedtaket 
av 8.10.1993 er det gjeve att ein del faglege råd frå Anders Lundberg. Ulike dyreslag har ulik 
verknad på vegetasjonen, men sauebeiting var ikkje særskilt vurdert, då det ikkje var tema 
den gongen. Generelt veit vi at sau gjev mindre markslitasje enn storfe, men at sau på den 
andre sida kan spesialisere seg på å beite visse plantar som dei liker spesielt godt, og såleis 
utgjere trugsmål mot dei. 

Astrid Evensen skreiv i 1974 i «Rapport om strandengvegetasjonen i Vetlefjorden» (Rapport 
til Miljøverndepartementet, 4 s.) at beiting «også bør fortsette i et eventuelt verneområde».

Då vi manglar fullstendig og oppdatert oversikt over kva planteartar som veks i området, er 
kunnskapsgrunnlaget ikkje godt nok. I og med at beiting generelt er vesentleg for å 
oppretthalde kortvaksne strandengsamfunn, og Evensen ikkje nemner artar som ville vere 
sårbare for sauebeiting i Vetlefjordsøyra, meiner vi derimot at føre-var-prinsippet (jf. nml § 9) 
tilseier at faren for skade på naturmangfaldet vil vere minst når noverande bruk får halde 
fram på dei delane av deltaet som i dag har beiteprega vegetasjon.

Dersom beite tek slutt, vil det etter kvart gro opp storvaksne urter og etter kvart skog (særleg 
oreskog). Slike høgvaksne attgrodde strandsamfunn kan ha stor verdi for ein del fugleartar 
som t.d. songarar, medan mange vadarar set pris på meir lågvaksen grasmark. På 
landsbasis har redusert slått og beite ført til auka innslag av høgvaksen vegetasjon i 
strandenger og våtmark, medan dei beiteprega, kortvaksne strandengsamfunna er på retur. 
I tilfellet Vetlefjordsøyra vil vi difor leggje avgjerande vekt på at området gjennom lang tid har 
vore prega av kulturpåverknad som har favorisert opne og artsrike strandengsamfunn, som 
framleis er til stades, og at nettopp desse har stor verneverdi. 

Andre delar av deltaet, aust for Vetlefjordselvi, har derimot kome langt i attgroing fordi det 
ikkje er slått eller beite. Vi har ikkje oversikt over vegetasjonen i området og korleis dette 
påverkar fuglelivet. I samband med arbeidet med forvaltningsplanen som snart vert sendt på 
høyring, vil vi vurdere om  attgroinga bør gå sin gang for å ta vare på naturlege prosessar og 
vegetasjon som er typisk for delta i fri utvikling, eller om buskar og kratt bør fjernast, 
eventuelt om delar av området år om anna bør slåast. Vi vil difor få gjort registrering av 
vegetasjonen i området med råd om skjøtsel.

Med atterhald knytt til at vi manglar oppdatert oversikt over kva plantar som veks i 
beiteområdet, meiner vi framhald av beiting i noverande omfang ikkje vil utgjere noka 
belastning på naturtypane i verneområdet (jf. nml. § 10), men tvert om bidra til å ta vare på 
naturmangfaldet. Dersom ny kunnskap syner trong for det, kan brukaren få nærare pålegg 
(t.d. om dyreslag, dyretal eller tidsrom for beitinga) for å sikre at beitinga ikkje fører til skade 
på terrenget eller spesielt sårbare artar (jf. nml § 11). 

Fylkesmannen meiner det beste, både for naturmangfaldet i naturreservatet og for andre 
brukarinteresser (jf. § 12), er at beitinga kan halde fram som no medan Fylkesmannen 
innhentar meir kunnskap, som grunnlag for eit meir langvarig løyve seinare. 

Avgjerd
På denne bakgrunnen gjev Fylkesmannen med dette løyve til beiting med inntil 40 individ av 
sau og éin hest i området vest for Vetlefjordselvi for åra 2014 - 2016. 

Løyvet vert gjeve på følgjande vilkår:
 Fylkesmannen får ved slutten av kvar beitesesong tilsendt ei oversikt over tal dyr 

som har beita i området, kva tidsrom dei har beita, og kva delområde dette gjeld 
(berre i naturreservatet og/eller tilgrensande område nord for grensa for 
naturreservatet).

 Dersom ny kunnskap tilseier det, kan Fylkesmannen etter samråd med deg setje 
nærare krav til dyreslag, dyretal eller tidsrom for beitinga, for å unngå eller avgrense 
eventuelle uønskte effektar på naturmangfaldet.

Klage
Avgjerda i dette brevet kan klagast inn for Miljødirektoratet av partar i saka eller andre som 
har rettsleg klageinteresse, med ein frist på 3 veker. Eventuell klage skal sendast til 

Fylkesmannen, som også kan gje nærare opplysningar om klageret og rett til å sjå 
saksdokument.

Vi gjer merksam på at vedlikehald av eksisterande gjerde kan gjerast utan søknad, medan 
oppsetjing av nye gjerde må ha løyve etter verneforskrifta.

Med helsing

Brevet er godkjent elektronisk og har derfor ikkje underskrift.

Kopi pr. e-post:
Balestrand kommune
Statens naturoppsyn v/ Anne Rudsengen
Miljødirektoratet

Nils Erling Yndesdal Tom Dybwad
fylkesmiljøvernsjef seniorrådgjevar


